
ನ  ಮಂತ್ರಂ  ನೋ  ಯಂತ್ರಂ  ತದಪಿ  ಚ  ನ  ಜಾನೇ  ಸ್ತುತಿಮಹೋ
ನ  ಚಾಹ್ವಾನಂ  ಧ್ಯಾನಂ  ತದಪಿ  ಚ  ನ  ಜಾನೇ  ಸ್ತುತಿಕಥಾಃ  ।
ನ  ಜಾನೇ  ಮುದ್ರಾಸ್ತೇ  ತದಪಿ  ಚ  ನ  ಜಾನೇ  ವಿಲಪನಂ
ಪರಂ  ಜಾನೇ  ಮಾತಸ್ತ್ವದನುಸರಣಂ  ಕ್ಲೇಶಹರಣಮ್  ॥  1 ॥

ವಿಧೇರಜ್ಞಾನೇನ  ದ್ರವಿಣವಿರಹೇಣಾಲಸತಯಾ
ವಿಧೇಯಾಶಕ್ಯತ್ವಾತ್ತವ  ಚರಣಯೋರ್ಯಾ  ಚ್ಯುತಿರಭೂತ್  ।
ತದೇತತ್  ಕ್ಷಂತವ್ಯಂ  ಜನನಿ  ಸಕಲೋದ್ಧಾರಿಣಿ  ಶಿವೇ
ಕುಪುತ್ರೋ  ಜಾಯೇತ  ಕ್ವಚಿದಪಿ  ಕುಮಾತಾ  ನ  ಭವತಿ  ॥  2 ॥

ಪೃಥಿವ್ಯಾಂ  ಪುತ್ರಾಸ್ತೇ  ಜನನಿ  ಬಹವಃ  ಸಂತಿ  ಸರಲಾಃ
ಪರಂ  ತೇಷಾಂ  ಮಧ್ಯೇ  ವಿರಲತರಲೋಽಹಂ  ತವ  ಸುತಃ  ।
ಮದೀಯೋಽಯಂ  ತ್ಯಾಗಃ  ಸಮುಚಿತಮಿದಂ  ನೋ  ತವ  ಶಿವೇ
ಕುಪುತ್ರೋ  ಜಾಯೇತ  ಕ್ವಚಿದಪಿ  ಕುಮಾತಾ  ನ  ಭವತಿ  ॥  3 ॥

ಜಗನ್ಮಾತರ್ಮಾತಸ್ತವ  ಚರಣಸೇವಾ  ನ  ರಚಿತಾ
ನ  ವಾ  ದತ್ತಂ  ದೇವಿ  ದ್ರವಿಣಮಪಿ  ಭೂಯಸ್ತವ  ಮಯಾ  ।
ತಥಾಪಿ  ತ್ವಂ  ಸ್ನೇಹಂ  ಮಯಿ  ನಿರುಪಮಂ  ಯತ್ಪ್ರಕುರುಷೇ
ಕುಪುತ್ರೋ  ಜಾಯೇತ  ಕ್ವಚಿದಪಿ  ಕುಮಾತಾ  ನ  ಭವತಿ  ॥  4 ॥

ಪರಿತ್ಯಕ್ತಾ  ದೇವಾನ್ವಿವಿಧವಿಧಿಸೇವಾಕುಲತಯಾ
ಮಯಾ  ಪಂಚಾಶೀತೇರಧಿಕಮಪನೀತೇ  ತು  ವಯಸಿ  ।
ಇದಾನೀಂ  ಚೇನ್ಮಾತಸ್ತವ  ಯದಿ  ಕೃಪಾ  ನಾಪಿ  ಭವಿತಾ
ನಿರಾಲಂಬೋ  ಲಂಬೋದರಜನನಿ  ಕಂ  ಯಾಮಿ  ಶರಣಮ್  ॥  5 ॥

ಶ್ವಪಾಕೋ  ಜಲ್ಪಾಕೋ  ಭವತಿ  ಮಧುಪಾಕೋಪಮಗಿರಾ
ನಿರಾತಂಕೋ  ರಂಕೋ  ವಿಹರತಿ  ಚಿರಂ  ಕೋಟಿಕನಕೈಃ  ।
ತವಾಪರ್ಣೇ  ಕರ್ಣೇ  ವಿಶತಿ  ಮನುವರ್ಣೇ  ಫಲಮಿದಂ
ಜನಃ  ಕೋ  ಜಾನೀತೇ  ಜನನಿ  ಜಪನೀಯಂ  ಜಪವಿಧೌ  ॥  6 ॥

ಚಿತಾಭಸ್ಮಾಲೇಪೋ  ಗರಳಮಶನಂ  ದಿಕ್ಪಟಧರೋ
ಜಟಾಧಾರೀ  ಕಂಠೇ  ಭುಜಗಪತಿಹಾರೀ  ಪಶುಪತಿಃ  ।
ಕಪಾಲೀ  ಭೂತೇಶೋ  ಭಜತಿ  ಜಗದೀಶೈಕಪದವೀಂ
ಭವಾನೀ  ತ್ವತ್ಪಾಣಿಗ್ರಹಣಪರಿಪಾಟೀ  ಫಲಮಿದಮ್  ॥  7 ॥

ನ  ಮೋಕ್ಷಸ್ಯಾಕಾಂಕ್ಷಾ  ನ  ಚ  ವಿಭವವಾಂಛಾಪಿ  ಚ  ನ  ಮೇ
ನ  ವಿಜ್ಞಾನಾಪೇಕ್ಷಾ  ಶಶಿಮುಖಿ  ಸುಖೇಚ್ಛಾಪಿ  ನ  ಪುನಃ  ।



ಅತಸ್ತ್ವಾಂ  ಸಂಯಾಚೇ  ಜನನಿ  ಜನನಂ  ಯಾತು  ಮಮ  ವೈ
ಮೃಡಾನೀ  ರುದ್ರಾಣೀ  ಶಿವ  ಶಿವ  ಭವಾನೀತಿ  ಜಪತಃ  ॥  8 ॥

ನಾರಾಧಿತಾಸಿ  ವಿಧಿನಾ  ವಿವಿಧೋಪಚಾರೈಃ
ಕಿಂ  ರೂಕ್ಷಚಿಂತನಪರೈರ್ನ  ಕೃತಂ  ವಚೋಭಿಃ  ।
ಶ್ಯಾಮೇ  ತ್ವಮೇವ  ಯದಿ  ಕಿಂಚನ  ಮಯ್ಯನಾಥೇ
ಧತ್ಸೇ  ಕೃಪಾಮುಚಿತಮಂಬ  ಪರಂ  ತವೈವ  ॥  9 ॥

ಆಪತ್ಸು  ಮಗ್ನಃ  ಸ್ಮರಣಂ  ತ್ವದೀಯಂ
ಕರೋಮಿ  ದುರ್ಗೇ  ಕರುಣಾರ್ಣವೇ  ಶಿವೇ  ।
ನೈತಚ್ಛಠತ್ವಂ  ಮಮ  ಭಾವಯೇಥಾಃ
ಕ್ಷುಧಾತೃಷಾರ್ತಾಃ  ಜನನೀಂ  ಸ್ಮರಂತಿ  ॥  10 ॥

ಜಗದಂಬ  ವಿಚಿತ್ರಮತ್ರ  ಕಿಂ
ಪರಿಪೂರ್ಣಾ  ಕರುಣಾಸ್ತಿ  ಚೇನ್ಮಯಿ  ।
ಅಪರಾಧಪರಂಪರಾವೃತಂ
ನ  ಹಿ  ಮಾತಾ  ಸಮುಪೇಕ್ಷತೇ  ಸುತಮ್  ॥  11 ॥

ಮತ್ಸಮಃ  ಪಾತಕೀ  ನಾಸ್ತಿ  ಪಾಪಘ್ನೀ  ತ್ವತ್ಸಮಾ  ನ  ಹಿ  ।
ಏವಂ  ಜ್ಞಾತ್ವಾ  ಮಹಾದೇವೀ  ಯಥಾ  ಯೋಗ್ಯಂ  ತಥಾ  ಕುರು  ॥  12 ॥

ಇತಿ  ಶ್ರೀಮಚ್ಛಂಕರಾಚಾರ್ಯ  ವಿರಚಿತಂ
ದೇವ್ಯಪರಾಧಕ್ಷಮಾಪಣ  ಸ್ತೋತ್ರಮ್  ।

